
Sofiyada Dünya Xəbər Agentliklərinin  

VI Konqresinin açılış mərasimi keçirilib

 � İyunun 13-də Bolqarıstanın paytaxtı Sofiya şəhərində 
Dünya Xəbər Agentliklərinin VI Konqresinin açılış mərasimi keçirilib.

Bolqarıstanın BTA agentliyinin 
təşkilatçılığı ilə “Xəbərlərin gələcəyi” 
devizi altında keçirilən konqresdə dün-
yanın 100-ə yaxın ölkəsindən 200-dək 
aparıcı xəbər agentliyinin rəhbərləri və 
nümayəndələri, media üzrə beynəlxalq 
ekspertlər, həmçinin nüfuzlu media qu-
rumlarının təmsilçiləri iştirak ediblər. 

BTA agentliyinin icraçı direktoru Mak-
sim Minçev tədbiri açaraq Dünya Xəbər 
Agentlikləri Konqresinin tarixi, habelə 
gündəlikdə duran məsələlər barədə 
məlumat verib. M.Minçev qeyd edib ki, 
bu gün müasir dünyada xəbər yayımı 
bir çox problemlərlə üzləşir. Bugünkü 
tədbirdə obyektiv xəbərlərin yayılma-
sı, feyk xəbərlərin qarşısının alınması 
istiqamətində addım atmaq üçün gözəl 
imkan var. Biz bu iş uğrunda səylərimizi 
birləşdirməliyik. 

Maksim Minçev AZƏRTAC-ın 
İdarə Heyətinin sədri, Dünya Xəbər 
Agentlikləri Konqresinin prezidenti Aslan 
Aslanovun agentliyin 2016–2019-cu 
illərdə V Konqresə sədrliyi dövründə 
gördüyü işləri yüksək qiymətləndirib və 
ona minnətdarlığını ifadə edib.

Bolqarıstanın Prezidenti Rumen 
Radev çıxış edərək Dünya Xəbər 
Agentlikləri Konqresinin əhəmiyyətinə 
toxundu, bu qurumun informasiya 
agentlikləri qarşısında duran vəzifələrin, 
onların üzləşdikləri problemlərin həlli 
üçün gözəl platforma olduğunu vurğu-
layıb. O bildirib ki, “Xəbərlərin gələcəyi” 
devizi müasir dövrümüz üçün düzgün 
seçilib. Belə ki, xəbərlərin gələcəyi 
elə bəşəriyyətin gələcəyidir. Prezi-
dent qeyd etdi ki, yeni texnologiyalar, 
rəqəmsallaşma KİV üçün həm yeni 
imkanlar, həm də yeni çağırışlar yaradır. 
Bu gün sosial media dayanmadan 
inkişaf edir. Bu, həmçinin feyk xəbərlərin 
yayılmasına yol açır. Yəni, operativlik 
obyektivliyə güclü təsir edir, ziyan vurur. 
“VI Konqres qarşılaşdığımız bu çağırış-
lara cavab vermək üçün gözəl imkan-
dır. Feyk xəbərlərlə mübarizə təkcə 
informasiya agentliklərinin deyil, bütün 
bəşəriyyətin vəzifəsi olmalıdır”, - deyə 
Prezident Rumen Radev əlavə edib.

Böyük Britaniyanın “Press 
 Association” agentliyinin baş icraçı 
direktoru Klayv Marşal xəbər agentlikləri 
qarşısında duran problemlərə toxunub. 

O bildirib ki, sosial şəbəkələrin inkişafı, 
həmçinin bir sıra problemlər yaradır. 
Belə ki, sosial şəbəkələr reklam 
yerləşdirməklə xəbər agentliklərindən 
qat-qat çox qazanır, habelə feyk 
xəbərlər bu platformalarda daha tez 
yayılır. Feyk xəbərlər cəmiyyət üçün 
ciddi təhdid yaradır. K.Marşal, həmçinin 
jurnalistlərin üzləşdiyi problemlərə 
toxunaraq təəssüflə bildirib ki, müasir 
dövrdə vəzifə borclarını yerinə 
yetirən media mənsubları təhdidlərlə 
qarşılaşır, bəzən qətlə yetirilirlər. Bu 
isə yolverilməzdir. Çünki jurnalist vəzifə 
borcunu yerinə yetirməklə cəmiyyəti 
məlumatlandırır.

AZƏRTAC-ın İdarə Heyətinin sədri, 
Dünya Xəbər Agentlikləri Konqresinin 
prezidenti Aslan Aslanov çıxış edərək 
bildirib ki, Dünya Xəbər Agentliklərinin 
V Konqresi üç il əvvəl – 2016-cı ilin no-
yabrında AZƏRTAC-ın və Heydər Əliyev 
Fondunun təşkilatçılığı ilə Bakıda ke-
çirilmişdi. Azərbaycan Prezidenti İlham 
Əliyevin Konqresin açılış mərasimində 
iştirakı və geniş nitq söyləməsi, sonra-
dan iştirakçıların bir qrupu ilə görüşməsi 
Azərbaycan dövlətinin mediaya 
göstərdiyi diqqətin, verdiyi önəmin 
göstəricisi kimi indi də xatırlanır. Belə 
bir münbit atmosferdə keçən toplantıda 
biz dövrün qarşımıza çıxardığı çağı-
rışları müzakirə etmişdik, baxışlarımızı 
bölüşmüşdük. Bizim toxunduğumuz 
məsələlər sosial media, innovasiyalar, 
multimedia jurnalistikası kimi aktual 
mövzular idi ki, onlar artıq agentliklərin 
gündəlik həyatının bir hissəsinə çevri-
lib. Əslində, 3 il tarixdə kiçik bir zaman 
kəsiyidir, lakin bu illər ərzində müasir 
texnologiyalar çox sürətlə dəyişib və 
bu, bizim fəaliyyətimizə də təsir edərək 
ümumilikdə jurnalistikanın dəyişməsini 
şərtləndirib. 

Altıncı Konqresin mövzusunun 
əhəmiyyətinə toxunan Aslan Aslanov 
deyib: “Xəbərlərin gələcəyi bu gün 
hamını düşündürür. Ola bilər ki, kimsə 
bununla bağlı nikbin, kimsə bədbin 
fikirdədir. Şəxsən mən belə hesab 
edirəm ki, xəbərin gələcəyi informasiya 
agentliklərinin, yəni, bizim əlimizdədir. 
Odur ki, bu konqresin mövzuları 
müasir dövrün tələbləri nəzərə alı-
naraq agentliklərin perspektivlərinin 
müzakirəsi ətrafında qurulacaq. 

Yuxarıda qeyd etdiyim bütün amillər 
müzakirələrimizin mərkəzində ola-
caq. Elə konqresin də qlobal məqsədi 
dünyanın hər bir nöqtəsindəki agent-
liyin yeniliklərlə, həmçinin bu sahədə 
toplanmış təcrübə ilə tanış olmasını 
təmin etməkdir”. 

Dünya Xəbər Agentlikləri Konqre-
sinin ən etibarlı informasiya istehsal-
çılarını birləşdirən təşkilat olduğunu 
diqqətə çatdıran konqresin prezidenti 
A.Aslanov qeyd edib ki, biz bu mövqeyi 
saxlamaqla yanaşı, gərək onu daha da 
möhkəmləndirək və indiki mürəkkəb 
informasiya mühitində məhz bizim eti-
barlı tərəfdaş olduğumuzu media bazarı 
iştirakçılarına çatdıraq. Bu gün Dünya 
Xəbər Agentlikləri Konqresinə sədrlik 
AZƏRTAC-dan BTA-ya keçir. Əminəm 
ki, başladığımız işləri yenə birlikdə 
davam etdirəcək, xəbərlərin gələcəyinə 
etibarlı təminat yaradacağıq.

Bolqarıstanın mədəniyyət  naziri 
Boil Banov çıxış edərək bildirib ki, 
müasir dövrdə feyk xəbərlərin qar-
şısının alınması, müəllif hüququnun 
qorunması ciddi müzakirə mövzusu 
olmalı və bu istiqamətdə düşünülmüş 
addımlar atılmalıdır. O, VI Konqresin bu 
istiqamətdə məsələləri müzakirə etmək 
üçün əhəmiyyətli platforma olduğuna 
əminliyini ifadə etdi, tədbirin işinə uğur-
lar arzuladı.

Almaniyanın DPA agentliyinin baş ic-
raçı direktoru, Avropa Xəbər Agentlikləri 
Alyansının prezidenti Piter Kropş və 
digər çıxış edənlər müasir dövrdə media 
sahəsində əldə olunan uğurlardan, bu 
sahənin qarşılaşdığı problemlərdən və 
onların həlli yollarından danışıb, müxtəlif 
təqdimatlarla çıxış ediblər.

Rəsmi hissədən sonra konqres işini 
“Xəbər agentliklərinin sahiblik modelləri” 
mövzusunda panel iclasla davam 
etdirib.

Tədbirdə Azərbaycandan Trend in-
formasiya agentliyinin baş direktoru İlqar 
Hüseynov da iştirak edib. 

Xatırladaq ki, Dünya Xəbər 
Agentlikləri Konqresi Rusiyanın 
TASS agentliyinin təşəbbüsü ilə ilk 
dəfə  2004-cü il sentyabrın 24-25-də 
Moskvada baş tutub. Dünya Xəbər 
Agentliklərinin V Konqresi 2016-cı 
ildə AZƏRTAC-ın və Heydər Əliyev 
 Fondunun birgə təşkilatçılığı ilə Bakıda 
keçirilib. 

AZƏRTAC

Sofiyada Dünya Xəbər Agentliklərinin  
VI Konqresinə hazırlıq üzrə son Şura iclası olub

 � İyunun 13-də Bolqarıstanın paytaxtı Sofiya şəhərində “Xəbərlərin gələcəyi” devizi altında 
keçiriləcək Dünya Xəbər Agentliklərinin VI Konqresinə hazırlıq üzrə son Şura iclası olub.

İclasda Azərbaycanın AZƏRTAC, Böyük Britaniyanın 
“Press Association”, Rusiyanın TASS, Səudiyyə Ərəbistanının 
SPA, ABŞ-ın “Associated Press”, Küveytin KUNA, İspaniyanın 
EFE və digər üzv agentliklərin rəhbərləri və nümayəndələri 
iştirak ediblər.

AZƏRTAC xəbər verir ki, şura iclasında Dünya Xəbər 
Agentlikləri Konqresinin növbəti prezidentinin seçilməsi və VII 

Konqresin keçiriləcəyi ölkə barədə ətraflı müzakirələr aparılıb. 
Şura üzvləri konqresin prezidentliyinə bir neçə namizəd oldu-
ğuna görə bu iclasda yekun qərara gələ bilməyiblər, növbəti 
dəfə – cari il dekabrın 2-də Londonda yenidən görüşmək və 
məsələləri bir daha müzakirə etmək barədə razılığa gəliblər.

Şura iclasında, həmçinin VI Konqresin gündəliyi müzakirə 
olunub, müxtəlif məsələlər ətrafında fikir mübadiləsi aparılıb.

Nobel mükafatı laureatı UNEC-də 
tədqiqat mərkəzinə rəhbərlik edəcək

 � İqtisadiyyat üzrə Nobel mükafatı 
laureatı, Harvard Universitetinin professoru Erik 
Maskin UNEC-də olub.

Ümumdünya Göm-
rük Təşkilatının dəvətilə 
Bakıda olan Erik Maskin 
səfər çərçivəsində UNEC-
in rəhbərliyi və professor 
müəllim heyəti ilə görüşüb.

UNEC-in rektoru, pro-
fessor Ədalət Muradovla 
görüşdə qonağa universi-
tet barədə ətraflı məlumat 
verilib. Erik Maskinə UNEC-
in elmi tədqiqatyönümlü 
universitetə çevrilməsi 
istiqamətində həyata keçirilən 
tədbirlərdən söz açan rektor, 
universitetdə iqtisadiyyatın 
müxtəlif sahələrinin aktu-
al problemlərini araşdıran 
30-a yaxın elmi tədqiqat 
mərkəzinin fəaliyyət 
göstərdiyini bildirib. 

UNEC-də olmaqdan 
məmnunluğunu ifadə 
edən Nobel mükafatçısı 

universtetdə elmi tədqiqat 
istiqamətində aparılan işləri 
yüksək qiymətləndirərək, bu 
sahədə universitetə yaxından 
dəstək göstərə biləcəyini 
vurğulayıb.

Görüşdə birgə 
əməkdaşlıq istiqamətində 
müzakirələr aparılıb. 
 UNEC-də Erik Maskinin 
rəhbərliyi ilə elmi tədqiqat 
mərkəzinin yaradılması 
barədə razılıq əldə edi-
lib. Eyni zamanda, birgə 
tədqiqatların aparılma-
sı, konfrasların təşkili və 
alimin UNEC-in ingilis dilli 
elmi jurnalının redaksiya 
heyətinə üzvlüyü barədə fikir 
mübadiləsi aparılıb.

Sonra Nobel mükafatçısı 
UNEC-in professor-müəllim 
heyəti ilə görüşüb. E.Maskin 
Nobel mükafatını qazan-

masına səbəb olan mexa-
nizm dizaynı nəzəriyyəsinin 
əsaslarından danışıb. Nobel 
mükafatının əldə olunması 
istiqamətində təcrübələrini 
UNEC alimləri ilə bölüşüb. 

Görüşdə UNEC 
alimlərinin qloballaşmanın 
ölkə iqtisadiyyatına təsiri, 

biznes etikasının əhəmiyyəti, 
protektionizm siyasəti, iqti-
sadi inkişafın davamlılığının 
təmin edilməsində ölkələr 
üzərinə düşən əsas vəzifələr 
barədə sualları cavablandı-
rılıb.

Elnarə ÖMƏROVA

 � Azərbaycan 
sərhədçiləri 15 İyun  
Milli Qurtuluş Gününün 
26-cı ildönümünü 
ənənəvi olaraq yüksək 
səviyyədə qeyd edirlər.

Dövlət Sərhəd Xidmətinin 
(DSX) mətbuat mərkəzindən 
AZƏRTAC-a bildiriblər 
ki, qurum tərəfindən bu 
münasibətlə “Vətənə xidmət–
andımız, amalımızdır!” 
şüarı ilə möhtəşəm bayraq 
yürüşü təşkil edilib. Dövlət 
müstəqilliyimizin rəmzi və 
hər bir azərbaycanlının qürur 
mənbəyi olan, 5 min 100 
metr uzunluğundakı dövlət 
bayrağımızı irəlidə gene-
rallar və zabitlər olmaqla 5 
min nəfərlik heyət çiyinləri 
üzərində daşıyıb. 

Yürüş iştirakçılarının 
önündə gedən Qarabağ 
atlarının üzərindəki sərhədçi 
süvarilər müqəddəs dövlət 
bayrağımızı başları üzərində 
ucaldıblar. Yürüş boyu 
yerləşdirilmiş zirehli döyüş 
texnikalarında dövlət bay-

rağının dalğalandırılması, 
bayrağımızdakı səkkiz guşəli 
ulduzu tərənnüm edən səkkiz 
helikopterin qrup halında 
uçuşları tədbiri daha da 
möhtəşəm edib.

Bu bayraq yürüşü ilə 
Azərbaycan sərhədçiləri dahi 
öndər Heydər Əliyevin ölməz 
xatirəsinə və milli dövlətçilik 

ənənələrinə sadiqliklərini, 
Azərbaycan Prezidenti İlham 
Əliyevin Ali Baş Komandanlı-
ğı ilə xidmət etmək şərəfinin 
yaratdığı qürur və iftixar 
hisslərini nümayiş etdiriblər.

Tədbirdə çıxış edən 
DSX-nin rəisi, general-
polkovnik Elçin Quliyev 
Azərbaycan xalqının Milli 
Qurtuluş Gününün 26-cı 
ildönümü münasibətilə şəxsi 
heyəti təbrik edib. Xidmət 
rəisi 1993-cü ildə xalqın 
təkidi ilə hakimiyyətə qayıdan 
ulu öndər Heydər Əliyevin 
qısa zamanda ölkədə 

sabitliyi bərpa etməsini, 
tənəzzülün qarşısını alaraq 
dövlətçiliyimizi qоrumasını, 
müstəqilliyimizin əbədiliyini 
və dönməzliyini təmin 
еtməsini böyük qürur hissi ilə 
vurğulayıb.

Azərbaycan Sərhəd 
Mühafizəsinin 100 illiyinə 
həsr olunmuş tədbirlər 

çərçivəsində keçirilən 
“Vətənə xidmət–andımız, 
amalımızdır!” şüarı altında 
möhtəşəm bayraq yürüşü 
Azərbaycan Prezidenti İlham 
Əliyevin Ali Baş Komandan-
lığı ilə torpaqlarımızı azad 
etməyə, işğal altındakı dövlət 
sərhədlərini mühafizəyə 
götürməyə və bütün dövlət 
sərhədlərimiz boyu şanlı 
dövlət bayrağımızı ucaltmağa 
sərhədçi əzminin ifadəsi olub.

Bu bayram gününün 
təntənəsini sərhədçilərlə 
birgə yaşayan hərbi qulluqçu-
ların ailə üzvləri sərhədçilərin 

əzəmətli bayraq yürüşünü 
böyük ruh yüksəkliyi ilə qar-
şılayıblar. DSX-nin nümunəvi 
hərbi orkestrinin, rəqs an-
samblının, “Nur” vokal-instru-
mental qrupunun kollektivləri 
bayram gününə və bayraq 
yürüşünə həsr olunmuş kon-
sert proqramı ilə şəxsi heyət 
qarşısında çıxış ediblər. 

5 min 100 metrlik  
dövlət bayrağı ilə sərhədçi yürüşü

Fransadan Azərbaycanın xeyrinə daha bir ədalətli qərar
 � Fransanın Qrenobıl şəhərinin inzibati məhkəməsi bu 

ölkənin Valans, Bur-le-Valans, Bur-de-Peak departamentləri ilə 
Azərbaycanın işğal olunmuş torpaqlarındakı inzibati bölgələr 
arasında imzalanmış “Dostluq haqqında xartiyaları” ləğv edib. Bu 
barədə “armenews.com” erməni internet resursu məlumat yayıb. 
Bildirilir ki, məhkəmə sənədi qanunsuz hesab edərək onun ləğvi ilə 
bağlı qərar çıxarıb. 

Bu xəbər Azərbaycan 
ictimaiyyətində dərin razılıq hissi ilə 
qarşılanıb. Qlobal Araşdırmalar Liqası 
İctimai Birliyinin sədri, politoloq Azər 
Verdiyev bu barədə fikirlərini bizimlə 
bölüşdü: 

– Bu məlumatı mətbuatdan 
eşidəndə çox məmnun oldum. Belə ki, 
Fransa kimi böyük bir dövlətdə xalqı-
mız üçün taleyüklü məsələ olan Dağlıq 
Qarabağ münaqişəsi ilə bağlı növbəti 
ədalətli bir qərarın qəbul edilməsi çox 
təqdirəlayiq haldır. 

Bu il mayın 29-da Fransanın Serji-
Pontuaz inzibati tribunalı da Arnuvill 
şəhəri ilə Azərbaycanın işğal altında 
olan Xocavənd rayonu arasında im-
zalanmış “Dostluq haqqında xartiya”nı 
iyunun 4-də ləğv edib. Qrenobıl şəhər 
məhkəməsinin bu addımı Serji-Pontuaz 
inzibati tribunalı tərəfindən qəbul edil-
miş qərarın məntiqi davamı sayılır.

Qeyd etmək lazımdır ki, son illər 
Ermənistanın təcavüzkar siyasətinin 
ağır nəticələri Qərb ölkələrinin 
ictimaiyyətinə daha yaxından bəlli olur. 
Hesab edirəm ki, diplomatlarımız bu 
istiqamətdə fədakarcasına çalışırlar. 
Belə ki, bu ədalətli qərarlar, fikrimcə, 
ilk növbədə, Azərbaycan dövlətinin öz 
xarici siyasət kursunu düzgün qurması 
nəticəsində mümkün olub. 

Sirr deyil ki, Fransada erməni 
lobbisi uzun illər xeyli güclü olub. 

Görünür, əsl həqiqəti gizlətmək artıq 
qeyri-mümkündür. Həqiqət isə budur 
ki, Ermənistan işğalçı, təcavüzkar 
dövlətdir və işğal etdiyi suveren qonşu 
ölkənin ərazilərini geri qaytarmaq 
istəmir. 

Ümid edirəm ki, Fransanın Qre-
nobıl şəhəri inzibati məhkəməsinin 
sözügedən “Dostluq haqqında xarti-
yaları” ləğv etməsi rəsmi İrəvan üçün 
ciddi xəbərdarlıq olmalıdır. İşğalçı 
ölkə Dağlıq Qarabağla bağlı öz 
məkrli siyasətindən əl çəkməlidir. Əks 
təqdirdə, Azərbaycan xalqı zor gücünə 
öz tarixi torpaqlarını yağı düşməndən 
azad edəcək. 

Bir daha vurğulamaq istəyirəm ki, 
Azərbaycan dövlətinin Dağlıq Qara-
bağla bağlı haqlı mövqeyi öz təsdiqini 
tapır. Lakin heç vəchlə arxayınlaşmaq 
olmaz. Ölkəmizin hər bir vətəndaşı, 
bütün vətənpərvər insanlar Qara-
bağ həqiqətlərini bütün dünyaya 
yaymağa çalışmalıdır. Dünya işğalçı 
Ermənistanın əsl xislətindən xəbərdar 
olmalıdır. 

Söhbəti qələmə aldı:  
M.HACIXANLI,  

“Xalq qəzeti” 


